
Stà notti, a mezzanotti, tu finisti,

dassasti tanti gioij e tanti lutti,

cu’ sapi quantu genti tu tingisti,

ma ‘i chidhu chi facisti ti ndi futti.

Apposta, tanta genti, ti sparau,
pè chistu festijaru la tua morti,

ognunu di la cruci ti calàu,

cà causa fudisti ‘i tanti torti.

Ti scialasti mu regni tanti misi,
ndi cumbinasti cosi d’ogni sorta,

a tanti e tanti li mentisti ncrisi,

dandu a ognunu la mbelenata torta.
Mò chi moristi cosa tu poi fari?
Nò, certu, chidhi stridi chi facisti,

ognunu di tia si po’ ricordari

li jorna chi passàu tantu tristi.

Chidhu chi veni è lu duimilanovi,
nò certu tantu ngratu com’attìa,
speramu mu nd’apporta cosi novi, 
domm’offri sciopari e tassi comu tia.
Gennaio 2009

Fràtita,
 li finìu ‘i soi misi
e currijatu
 fudi di la genti,
tu c’arrivasti mò cu l’anchi tisi,

nò criju ca sì d’idhu cchiù fetenti.

Nui t’accogghimmu cu tantu piaciri:
cu spari, furfuluna e spumanti,

cu brindisi e durciumi a nò finiri,

cu la speranza ca nò sì furfanti.

Guarda li genti e nò li stridijari,

cumportati bonu cu tutti quanti,
li jorna toi nò l’hai di pirrijari

siminandu disgrazzi a tanti e tanti.
Ancora tu sì novu e t’avvertimu,
mu sì di l’anni tutti lu sprenduri,

cà si sì tantu bonu poi facìmu

mu resta pè ricordu lu sentùri.

� Fràtita = Tuo fratello


� Currijatu = Scacciato


� Stridijari = Stizzire, disperare


� Pirrijari = Disperdere


� Sentùri = Fama, nomea





